
				ഈ താളിൽ തെറ്റുതിരുത്തൽ വായന ഉണ്ടായിട്ടില്ല
<poem>


ഹാസ്യാഞ്ജലി 8

ഇരുളടഞ്ഞു കരാളമാമാല്ലിൽ ഞാൻ 
പെരുവഴിയൊന്നു കാണാതുഴലവേ,
ഒരു നവകാന്തി പെട്ടെന്നു മിന്നി നിൻ-
കരുണയാൽ, പ്രഭോ, നക്ഷത്രവീഥിയിൽ.

നിറവിളക്കുപോലായീ മഹീതലം;
പറപറന്നുപോയ് കൂരിരുട്ടത്രയും;
കരകയറ്റി, മഹാകവി വള്ളത്തോൾ
പറവതുപോൾ, 'കലുഷം പ്രസന്നമായ്.'

തരളമാണിത്, മാഞ്ഞുപോമിപ്പോഴീ
വരസുദീപ്തിയെന്നോർത്തെത്ര വെമ്പി ഞാൻ;
വിന കലർന്ന തമസ്സിനി വീണ്ടുമി-
ങ്ങണയുമെന്നു ഞാനെത്ര പേടിച്ചുപോയ്!

മറയുന്നില്ലതു, നീങ്ങുന്നുമില്ലതു, 
കുറയുന്നില്ലതിൻ തേജസ്സോരല്പവും;
അടിയുറപ്പറ്റ ചഞ്ചലയല്ലിതെ-
ന്നടിയനൂഹിപ്പൂ;-നാഥ, ഞാൻ ധന്യനായ്.

ഒരു വരം മാത്രമിന്നു ഞാനർത്ഥിപ്പൂ
തിരുമനസ്സ് കനിഞ്ഞു കേട്ടീടുകിൽ;
ധ്രുവമഹസ്സിതെൻ സാമർത്ഥ്യജന്യമെ-
ന്നിവനൊരിക്കലും തോന്നാതിരിക്കണം!

(ഹാസ്യാഞ്ജലി, പുറം 45, സഞ്ജയൻ, പുസ്തകം 2, ലക്കം9,  ആഗസ്റ്റ് 31, പുറം 297)

